
Namminersorlutik Oqartussat, Kommunillu sanaartugassanut 

aningaasartuutissaanninngaanniit ukiumut 1 %-mik, pisortat sanaartugassaataannut 

immikkut toqqakkanut kusassaanermut aningaasaliissuteqartalernissaq, 

kusassaanermilu eqqumiitsuliortunik suleqateqartalernissaq pillugu Naalakkersuisut 

inatsimmik suliaqaqqullugit peqquneqarnissaannik Inatsisartut aalajangiiffigisassaattut 

siunnersuut. Sanaartugassani kusassaanermi sanaartukkap silataata, iluatungaatalu 

kusassarneqartarnissaat matumani pineqarpoq. 

Peter Olsenimit saqqummiunneqartoq 

 

pillugu 

 

Inuussutissarsiornermut Aatsitassanullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermi [kingullermik] ilaasortarai: 

 

Inatsisartunut ilaasortaq Karl Tobiassen, Siumut, Siulittaasoq 

Inatsisartunut ilaasortaq Bentiaraq Ottosen, Atassut, Siulittaasup tullia 

Inatsisartunut ilaasortaq Kristian Jeremiassen, Inuit Ataqatigiit 

Inatsisartunut ilaasortaq Mariane Paviasen Jensen, Inuit Ataqatigiit 

Inatsisartunut ilaasortaq Lars Poulsen, Siumut 

Inatsisartunut ilaasortaq Kuno Fencker, Siumut 

Inatsisartunut ilaasortaq Pele Broberg, Naleraq 

 

UKA2024-mi ulloq 24. oktober siullermeerinninnerup kingorna ataatsimiititaliap siunnersuut 

misissuataarpaa. 

 

Siunnersuutip imarisai siunertaalu 

Siunissami pisortat sanaartugassaataannut nutaanut kusassaasoqarsinnaalernissaa 

aalajangiiffigisassatut siunnersuummi  qulakkeerneqarnissaa siunertaavoq. Kusassaanerit 

eqqumiitsuliortunik suliarineqartassapput, taamaalillutik amerlanernik suliassaqalerlutillu 

eqqumiitsuliaminnik inuuniuteqarnissamut periarfissaat pitsaanerulissapput. 

 

Namminersorlutik Oqartussat kommunillu sanaartugassanut aningaasartuutissaanninngaanniit 

ukiumut 1 %-mik, pisortat sanaartugassaataannut immikkut toqqakkanut kusassaanermut 

aningaasaliissuteqartalernissaq, kusassaanermilu eqqumiitsuliortunik suleqateqartalernissaq 

pillugu Naalakkersuisut inatsimmik suliaqaqqullugit peqquneqarput. Illuutit silatai iluilu 

kusassarneqartarnissaat pineqarput. 

 

Siunnersuutigineqassaarlu immikkut toqqakkatut sanaartugassanut tunngassuteqartut 

tassaassasut; Namminersorlutik Oqartussat iluanni kulturikkut-, ilinniartitaanikkut,- 

isumaginninnikkut,- peqqinnissaqarnikkut,- aammalu inissialiornikkut sanaartugassanut 

tunngasuteqartut aammalu Kommuneqarfiit iluanni atuarfeqarnerup iluani sanaartugassanut 

tunngassuteqartut.  

 

Siunnersuutip Inatsisartuni siullermeerneqarnera 

Immikkoortut 53 aamma 127 ataatsimoortillugit suliarineqarput. Immikkoortoq 53 

Sanaartornermut Ataatsimiititaliamut innersuuneqartoq immikkoortoq 127 Kultureqarnermut, 

Ilinniartitaanermut, Ilisimatusarnermut Ilageeqarnermullu Ataatsimiititaliamut 

suliarineqartussanngorlugu innersuunneqarpoq. 

 

Aalajangiiffigisassatut siunnersuut taperserlugu partiit tamarmik oqaatigaat. Pisortat illuutaasa 

kusassarneqarnissaanut aningaasaliinermik aaqqissuussineq siunnersuutigineqartoq 

itinerusumik nalilersorneqarnissaa pisariaqarsinnaasoq partiit tamarmik aamma oqaatigaat. 

 

Sanaartugassanik suliniuterpassuarnik innuttaasut atugarissaarnerannut atatillugu 

pingaarnerutinneqartunik amerlasuunik suliassaqartoq taamaammallu pisortat sanaartugassanut 

aningaasaliissutaasa ilaasa procentit aalajangersimasut kusassaanernut immikkoortittarnissaat 

imaluunniit tamat ornissinnaasaasa suli annertunerusumik kusassarnissaat 

unammillernartuussasoq Naalakkersuisumit ilisimatitsissutigineqarpoq.  

 

Aningaasat annikigisassaanngitsut suliariumannittussarsiuussinernut toqqaanernullu 

eqqumiitsuliortunik pisariaqartunik oqaloqatiginnittarnissanut kiisalu annertuumik 

innuttaasunik akuutitsinermut allaffissornermut immikkoortinneqartariaqassasut, illoqarfimmi 

kusassarnissaat ammasumik piffimmilu innuttaasunik akuutitsinermik tunngavissaqartussaasut 

aammattaaq maluginiarneqarpoq. 

 

Taamatuttaaq pisariaqartitsineq pingaarnersiuinermilu suliniutit ataasiakkaarlugit 

nalilersorneqartariaqartut aamma oqaatigineqarpoq.  

 

Namminersorlutik Oqartussat sanaartornermi suliniutaanni eqqumiitsuliornikkut illussanillu 

titartaanikkut isumaliutit pingaarnersiorneqarnerat, tamatuma saniatigut Naalakkersuisut 

sanaartornermi piujuartitsinermik nuna tamakkerlugu periusissiassaanni kiisalu 

Namminersorlutik Oqartussat sanaartornermik pilersaarutaannut aningaasassarsiornermik 

periusissiassaanni ilaatinneqarput. Periusissiaq kingullertut taaneqartoq malillugu 

eqqumiitsuliornermut aningaasaateqarfinnit ingerlaavartumik tapiiffigineqarnissamik 

Naalakkersuisut qinnuteqaateqartassapput.  

 

Naggataatigut aningaasartuutinik matussusiinissamik  aaqqissuussineq atuuttoq taanna atorlugu 

Sisimiuni Aqqartarfimmi najugaqarfiit kusassarneqarnerini pitsaasumik misilittagaqarfiusoq 

assersuutitut innersuussutigineqarpoq. 

 

Tamanna tunngavigalugu allannguutissatut siunnersuut tulliuttoq Naalakkersuisut 

saqqummiuppaat: 

 

Sanaatornermik ingerlatsisuni piujuartitsinermik nuna tamakkerlugu periusissiap 

kiisalu Namminersorlutik Oqartussat sanaartukkanik pilersaarutaanni 

aningaasassarsiortarnermut periusissiap naammassineqarnissaanik Naalakkersuisut 

peqquneqarnissaat pillugu Inatsisartunut aalajangiiffigisassatut siunnersuut, 

taamaalilluni periusissiat marluk tamat ornissinnaasaannik eqqumiitsulianik 

kusassaanerup annertusarneqarnissaannik ataatsimut ikorfartuissallutik. 

Peqatigisaannik aningaasat inissianik attartortitsinermut peqqussut naapertorlugu 

pitsaassutsimik qaffassaanermut akilersinneqartut aamma siunertanik assingusunik 

ikorfartuisinnaanerannik sulissuteqarnissaannik Naalakkersuisut peqquneqarput. 

Naggasiullugu kommunit suliamut ilanngunneqassasut Naalakkersuisut peqquneqarput.  

 

Ataatsimiititaliap siunnersuummik suliarinninnera 

 

Tamat ornissinnaasaanni avatangiisit eqqumiitsuliaqarneri annertuumik pitsaasumik 

sunniuteqarsinnaanerat  ataatsimiititaliamit isumaqatigineqarpoq.  

 

Assersuutigalugu sanaartukkani nutaaliat amerlasuutigut assigiissitaarneri inissialiornermi 

eqqumiitsulianik kusassaasoqarneratigut immikkuullarissumik 

ilisarnaateqalersinneqarsinnaapput. 

 

Taamaaliornikkut najugaqartut aamma inuulluataarnissaanut nukittorsaataassaaq, tamannalu 

siunissaq ungasinnerusoq isigalugu inuit ineriartornerannut pitsaasumik tapertaalluni 

sunniuteqarsinnaassaaq. 

 

Tamatumunnga atatillugu ataatsimiititaliap erseqqissassallugu pingaartippaa, 

aalajangiiffigisassatut siunnersuummi illoqarfiit kisimik ilaatinneqanngimmata aammali 

nunaqarfiit ilaatinneqarlutik, aammalu nunaqarfinni avatangiisit isumagineqarnissaat 

assinganik pingaaruteqartigimmat. 

 

Taamatuttaaq ataatsimiititaliamit ajuusaarutigineqarpoq, Inatsisartunut qinersinissaq pitinnagu 

aalajangiiffigisassatut siunnersuutip piviusunngortinneqarnissaa 

angumerineqarsinnaanngimmat, tassa qinersinerup kingorna Naalakkersuisunngortussat 

aalajangiiffigisassatut siunnersuummit pisussaaffilerneqarnavianngimmata. 

 

Siunnersuutip aningaasatigut kingunerisassai 

Inatsisartut Suleriaasianni § 33, imm. 1-imi aalajangersarneqarpoq aalajangiiffigisassatut 

siunnersuutip timitalerneqarnerata aningaasatigut allaffissornikkullu kingunerisassai 

siunnersuummut tunngavilersuutini allaaserineqarsimassasut. 

 

Siunnersuutip piviusunngortinneqarnissaanut aningaasatigut kingunerisassat matumani 

allanneqarsimaneri siunnersuummut naapertuunnera ataatsimiititaliamit maluginiarneqarpoq.  

 

Pisortanut aningaasatigut allaffissornikkullu kingunerisinnaasai:  

Inatsisissamik piareersaalluni suliaqarneq AC-fuldmægtigitut atorfiup affap nalinganut 

naapertuutissasoq naatsorsuutigineqarpoq, tassa imaappoq 250.000 kr.-it nalingat.  

 

Taassuma saniatigut naatsorsuutigineqarpoq Namminersorlutik Oqartussanit, 

Kommuneqarfinniillu katillugu 4,5 mio. kr.-it missaannik ukiumut sanaartugassanut 

kusassaanermut aningaasaliissuteqartarnissaq. Aningaasaliissutigineqartussap annertussusaa 

uannga tunngaveqarpoq:  

 

2024-mi Namminersorlutik Oqartussat Kulturikkut, ilinniartitaanikkut, isumaginninnikkut, 

peqqinnissaqarnikkut aammalu inissialiornermut sanaartugassanut 359 mio. kr.-inik 

aningaasaliissuteqarput. Takuuk aningaasanut inatsit 2024-meersoq. Taakkunannga 1%, 3,5 

mio. kr.-inik annertussuseqarpoq.  

 

Soorluttaaq kommunit 2024-mut missingersuutaanni sanaartugassani atuarfeqarnermut 

tunngasuni katillugu 91 mio. kr.-init missaannik aningaasaliisoqarsimasoq takuneqarsinnaasoq. 

Taakkunannga 1% 1 mio. kr.-inik annertussuseqarpoq.  

 

Namminersortunut aningaasatigut allaffissornikkullu kingunerisinnaasai:  

Soqanngilaq.  

 

Innuttaasunut aningaasatigut allaffissornikkullu kingunerisinnaasai:  

Soqanngilaq. 

 

Ataatsimiititaliap inassuteqaatai 

 

• Ataatsimiititaliap isumaqatigiittup aalajangiiffigisassatut siunnersuutip 

akuerineqarnissaa inassutigaa. 

  



 

04.02.25 UKA2024/53 

 

5 

____________ 

UKA2024/53 

J.nr.: 01.37.01.03-00200 

J.nr.: 01.25.01/24EM-LABU-00053 

 

Taamatut oqaaseqaateqarluni isumaliutissiissummilu allassimasutut paasinnilluni 

ataatsimiititaliap siunnersuut aappassaaniigassanngortippaa. 

 

 

 

 

 

 

 

 

 

 

 

 

Juliane Enoksen 

Siulittaasoq 

 

 

 

 

 

 

 

 

 

Jens Napãtôk´ 

Siulittaasup tullia 

 

 

 

Adam Kristensen 

   

 

 

 

 

 

 

Jens Kristian Therkelsen 

 

 

 

Lars Poulsen 

 


